Ut av slaveriet

> Start med å la deltakarane setje seg på golvet og ta av seg skoa.
Moses gjekk til farao og sa: «Farao, ver så snill å la israelittane reise herifrå.» Trur de farao sa ja? «HA! Nei, er du galen? De er så mange, og de gjer så mykje arbeid for oss. SJØLVSAGT får de ikkje dra.» «Får vi ikkje eingong dra ut i øydemarka ei lita stund for å be til Gud?» spurde Moses. «NEI», sa farao. I staden la farao enda meir arbeid på dei, og det vart enda vanskelegare for israelittane å leve.

Da sa Moses til Gud: «Det var det eg trudde. Han høyrde ikkje på meg. Kva gjer eg no?» Gud bad Moses fortelje farao at dersom han ikkje lét israelittane dra, ville alt vatnet i elvane bli til blod, fiskane ville døy, og det kom til å lukte så vondt at ingen ville drikke av vatnet. Og slik vart det! Men trur de farao lét dei dra? «NEI! De blir her!»

Da sa Gud til Moses: «Dersom ikkje farao lèt dykk dra, skal det kome froskar OVERALT! Oppi senga, på kjøkkenet, oppi kjelar og koppar og kar.» «Å NEI! FROSKAR! Be guden din ta dei bort!» sa farao til Moses, «så skal de få lov til å dra!»

> Be dei som sit, om å gjere seg klare til å gå, og ta på seg skoa.
Froskane døydde. Men da farao såg dette, angra han! «Forresten! De får ikkje dra likevel!»

> Be deltakarane ta av seg skoa igjen.
Så sende Gud MYGGAR! Alt støvet på jorda vart til MYGGAR! Dei sette seg på både dyr og menneske! Å, så irriterande det må ha vore! Men farao var hard og sa: «NEI! De får ikkje dra!»

No tok Gud og Moses til å bli skikkeleg irriterte, og Gud sa at no skal det kome ei mengd KLEGGER overalt! Au! Men ikkje der israelittane budde. Og slik vart det! «Å, hjelpe meg!» sa farao. «Ver så snill, ta bort desse kleggene, så skal de få lov til å dra!»

> Be dei gjere seg klare til å gå, og ta på skoa.
Og kleggene vart borte ... Men fekk dei dra? – NEI!

> Be dei ta av seg skoa igjen.
«Ok», sa Gud til Moses. «No skal farao verkeleg få sjå kven som er sjefen. I morgon skal alle dyra til egyptarane bli så sjuke at dei døyr. Men ikkje dyra til israelittane.» Og slik vart det. Hestane, esla og kyrne, kattane og hundane, hønene og geitene og alle husdyra til egyptarane døydde. Men lét farao Moses og israelittane dra? – NEI!

Så prøvde Gud og Moses igjen! Gud sa til Moses at han ville sende eit ofseleg uvêr, med STORE HAGL! Dei skulle vere så store at alt som stod ute i uvêret, ville døy – både planter, menneske og dyr. Og slik vart det. Men fekk dei reise? – Nei!

Men Gud og Moses gav ikkje opp. Og Moses sa til farao: «Om du ikkje lèt oss dra, sender Gud grashopper som kjem til å vere OVERALT! Dei kjem til å ete opp det som er att av mat etter haglvêret, dei kjem til å vere ei pest og ei plage.» «Okeyokeyokey!» sa farao. «Men kven er det du meiner skal dra da?» «Alle saman», sa Moses, «kvinner, menn og barn – og alle dyra våre!» «HÆ? Alle saman? Nei, det går eg ikkje med på», sa farao, og så lét han dei ikkje dra. Og Gud sende grashoppene! Det var svart av grashopper overalt! Og dei åt alt dei kom over! «Å, Moses! Be guden din tilgi meg, og be han ta bort desse grashoppene», bad farao.

> Be deltakarane ta på seg skoa.
Og grashoppene vart borte. Men så vart farao hard igjen. «De får ikkje dra!»

> Be dei ta av seg skoa.

Da sende Gud MØRKE! Det vart heilt MØRKT! Ingen kunne sjå noko som helst! I tre dagar var det slik! Berre israelittane hadde lys. Da sa farao: «Ok, de skal få dra, men dyra dykkar må de la vere att!»

> På med sko igjen!
«Nei», sa Moses, «dyra skal vi òg ha med oss!» «Å nei! Da får de ikkje dra!»

> Av igjen med skoa.
«Og du, Moses, du skal passe deg! Ser eg deg igjen, skal du døy!» Og Moses sa: «Ingen fare. Vi skal nok ikkje sjå kvarandre igjen!»

For Moses visste at no kom Gud til å finne på noko som ville gjere at farao gjerne ville jage dei ut av Egypt. Og Gud sa til Moses: «Sei til folket at kvart hus skal slakte eit lam, eit årsgammalt gutelam som ikkje er sjukt eller har nokon feil, og smørje blodet frå lammet på dørstolpane og dørbjelken. For i natt vil eg gå gjennom Egypt og slå i hel alle førstefødde i landet, både folk og dyr, men der eg ser blodet på dørkarmane, der skal eg ikkje gå inn.» Så skulle dei ete lammet saman med usyra brød og kalle måltidet for påskemåltid. Gud sa òg: «De må ha sko på føtene, …
> Be dei ta på seg skoa! 

… belte rundt livet og stav i handa, og de må ete fort, for i natt skal eg setje dykk fri.»
Og israelittane gjorde det dei var bedne om. – Dei slakta lammet og smurde blod på dørkarmane. Dei gjorde i stand usyra brød. 

(Leiaren deler ut scones – som barna har laga før forteljinga. Bruk eventuelt Polarbrød.)
Så kom natta, og det gjekk eit skrik gjennom heile Egypt. I alle dei husa der det ikkje var blod på dørkarmane, var det nokon som var døde. Det var MANGE som var lei seg. Til og med den eldste sonen til farao døydde. Farao vart ufatteleg trist! Men berre på grunn av litt blod frå eit lite, uskyldig lam var det ingen av Israelsfolket som døydde. Og endeleg skjøna farao at Gud var sterkast, og at han måtte la Moses og Israelsfolket få dra. I hui og hast pakka dei alt saman og drog av stad. ENDELEG! Over 400 år hadde dei vore i Egypt da. Om lag to MILLIONAR menneske var dei! Pluss alle dyra deira!

